
Treća konferencija psihoterapeuta iz Njemačke i BiH 

Kako se društvo, odnosno pojedinci, nose sa moralnošću svoje nasilne prošlosti, rata, progona i sistematskih mučenja i ubijanja? Da li ih sudski procesuiraju, da li daju prioritet istini i pomirenju, ili radije ostaju pasivni, birajući šutnju (i mir?), u nastojanju da se usredotoče na budućnost? Kako psihoterapeuti uspijevaju da tretiraju i žrtve i počinitelje? 

Pitanja slična ovima bila su predmetom diskusije tokom konferencije ‘Žrtva – počinitelj. Moralnost istorije’,a na kojoj su se petnaest psihoterapeuta iz svih dijelova BiH susreli sa svojim njemačkim kolegama. 

Od 11. do 15. maja, su obrađivali temu koja ima veliki, ali ne uvijek vidljiv uticaj i u BiH i u Njemačkoj.  Sama tema je puno šira, da bi se mogla smatrati isključivo predmetom rada terapeuta  - stoga smo i pozvali stručnjake iz raznih oblasti – ali ima i te kako važnu ulogu u svakoj terapeutskoj sesiji. 

Valérie Rosoux, politolog sa Istraživačkog centra za krize i međunarodne konflikte univerziteta iz Louvain-a (Belgija) predstavila je, u globalnom smislu, koji su aspekti relevantni kada zemlje nastoje da prevaziđu svoja nasilna iskustva i sjećanja. Ona je dala detaljan pregled pozitivnih iskustava razvoja odnosa između Francuske i Njemačke od neprijateljstva do prijateljstva. 

Tokom djelimično javne panel diskusije razmatrali smo dva generalna pristupa ophođenja prema nasilnoj prošlosti na nacionalnom nivou: južnoafrička Komisija za istinu i pomirenje  i Međunarodni kazneni sud (npr. za bivšu Jugoslaviju). 

Bili smo vrlo sretni da smo, pored Valerie Rosoux, imali i tako predane i kompetentne govornike kao što je novinarka Caroline Fetscher, aktivistica u borbi protiv aparthejda Dorothea Kerschgens i administrativni sudija i nekadašnji direktor Njemačkog instituta za ljudska prava Percy MacLean-a. 

Tokom različitih radionica, koje su sami vodili, učesnici su imali mogućnost da analiziraju svoju ulogu terapeuta u tretmanu, kako žrtava, tako i počinitelja. Pored toga neke su radionice bile obogaćene učešćem spoljnjih eksperata, kao što je psihologinja  Sibylle Rothkegel, koja se, kroz terapije, bavila problematikom žrtva-počinitelj, ili stručnjak za društvene nauke  Stephan Marks iz Freiburga, koji je iz analize intervjua sa počiniteljima holokausta razvio izraze “kultura stida” i “kultura krivice”. 

Novinar i autor Peter Finkelgruen je s nama diskutovao o svojim dugogodišnim pokušajima da ubicu svog djeda, koji je ubijen u koncetracionom logoru od strane jednog SS-ovca, dovede pred sud.  

Na kraju, javnosti smo se obratili javnom tribinom  u Willy-Brandt kući. 

Pored Stephana Marksa i Petera Finkelgruena, učešće su uzeli i politolog i predsjednica Evropskog univerziteta Viadrina u Frankfurtu/O. Gesine Schwan, filozof i predsjednik hrvatskog Helsinškog komiteta Žarko Puhovski i psiholog i stručnjak za traumu David Becker. 

Naposljetku, iskoristili smo konferenciju, kao priliku da predstavimo naše Priče uz kafu, kao jednu od metoda suočavanja bosanskohercegovačkog društva sa svojom prošlošću. Pri tome smo održali Priče uz kafu sa govornikom Ottom-Ernst Duscheleitom, koji je nekoliko sedmica ranije svoju priču ispričao na našim bosanskohercegovackim Pričama uz kafu. (pomenuto u gornjem tekstu). 

Sa trećom konferencijom u okviru projekta Nada: danas i sutra završen je dugogodišnji niz susreta i konferencija psihoterapeuta iz Njemačke i Bosne i Hercegovine. 

Nadamo se da smo uspjeli da, pored razmjena i usavršavanja, omogućimo ostvarivanje direktnih kontakata između stručnjaka na polju psihosocijanog rada iz Njemačke i Bosne i Hercegovine, koji će se održavati i dalje.  

Terapeutske priče

Bračni par Spangenberg iz Njemačke je dvije sedmice putovao kroz naše Centre, da bi predstavio metodu kojom se djeci i kroz pričanje bajki može pomoći da pobijede svoje strahove i probleme. 

Njih  dvoje, porodični sudija i psihologinja, posjeduju dugogodišnje iskustvo sa djecom, koja se nalaze u teškim porodičnim situacijama. Upravo je  iz njihovog posla i nastala ideja o radu sa terapijskim bajkama: „Uočila sam  da djeca često ne razumiju moja racionalna objašnjenja “, objašnjava Brigitte Spangenberg izvor njihove ideje. „Onda sam se prisjetila kako sam prije svojoj vlastitoj djeci pričala priče za laku noć, kroz koje su bile „prerađene“ njihove svakodnevne brige.“ 

Tehniku nastajanja takvih priča su u našim Centrima, uz mnogo zabave, prenijeli zainteresovanim roditeljima, nastavnicima i socijalnim radnicima. 

Kroz različite kreativne vježbe, učesnici su, korak po korak, učili sve što je neophodno kako bi mogli, na kraju, i sami izmisliti terapeutsku priču za neko poznato dijete. (Na zaključnom iznošenju rezultata rada, bilo je nekoliko iznenađenja zbog raznovrsnosti scenarija. Avanture prinčeva i princeza, Supermena i djece-mrava su jednako primjerene za smanjivanje velikih i malih dječijih briga i nevolja, ukoliko su temelji pravilno struktuirani.) 

Stečeno znanje učesnici seminara mogu samostalno primijeniti, izmišljati nove bajke i samu tehniku podijeliti sa drugima. Ako je potreban savjet, Spangenbergovi uvijek stoje na raspolaganju putem e-maila. 

Priče, koje su nastale tokom njihovog posjeta našim centrima biće obrađene u knjizi sa pričama iz Bosne i Hercegovine za djecu s ovih prostora, (jer priče, koje djeci najbolje pomažu, dolaze upravo iz njihove vlastite kulture). 

Učesnici naših seminara će bajke, koje su sami izmislili, uskoro držati u ruci, u štampanoj formi. 

Forum NVO Bijeljina

Poslije kraćeg prekida u radu uzrokovanog nedostatkom materijalnih sredstava, Forum NVO Bijeljina, koji je prvobitno formiran 1997., ponovo je konstituisan 29.04.2003. na inicijativu Suedost-a i većine starih članica. 

Jedan od prioritetnih ciljeva Foruma NVO Bijeljina jeste promovisanje i unapređivanje rada NVO sektora, kroz razvijanje odnosa i saradnje sa NVO i asocijacijama u zemlji i inostranstvu, ali i poboljšanje kvaliteta usluga koje nevladin sektor pruža građanima. 

Forum sada okuplja 16 NVO koje pokrivaju sve oblasti lokalnih i globalnih pitanja i problema. Sjedište Foruma je u Suedost Centru Bijeljina, u kući ''Duga'', ulica Beogradska 38.

Savjet mladih Bijeljina 
Na osnovu iskazanih potreba, omladinske nevladine organizacije, podmladak političkih partija, neformalne omladinske grupe i pojedinci, koji se bave pitanjima mladih, sa područja opštine Bijeljina, su osnovali Savjet mladih Bijeljina (SMB). 

SMB je koalicija gore pomenutih organizacija i samostalna omladinska institucija, sa sjedištem u Bijeljini, koja je namijenjena omladini opštine Bijeljina, sa ciljem da doprinese boljem položaju mladih na socijalnom, kulturnom, obrazovnom, sportskom, zabavnom i drugim poljima djelatnosti. 

Suedost Centar Bijeljina je aktivno učestvovao u radu Inicijativne grupe za formiranje SMB i član je Upravnog odbora SMB ispred nevladinog sektora.

U toku su aktivnosti stvaranja nacrta Memoranduma o razumijevanju između opštine Bijeljina i SMB, kojim bi se sporazumjeli da će u narednom periodu aktivno, zajednički raditi na kreiranju mehanizama za poboljšanje kvaliteta života mladih ljudi u opštini Bijeljina.

Informativne radihonice za Rome 

U saradnji sa Centrom za pravnu pomoć u Bijeljini, Suedost Centar Bijeljina je 12.03.2003., u prostorijama kuće Duga, održao prvu informativnu radionicu za romsku populaciju, na temu ostvarivanja prava na zdravstvenu zaštitu. 

Gost predavač je bio gdin. Savo Đokić, šef poslovnice zdravstvenog osiguranja Bijeljina, koji je prisutnima rastumačio kriterije za ostvarivanje prava na zdravstvenu zaštitu, u kojem obimu i na koji način se mogu ostvariti ta prava. 

Predavanje je ocijenjeno kao veoma korisno, i dogovoreno je da se u nekom doglednom vremenu održi još jedna radionica ovakve vrste, na koju bi se pozvao službenik Biroa za zapošljavanje, preko kojeg najveći broj građana i ostvaruje svoje pravo na zdravstveno osiguranje. 

Pored ovih, planiramo i održavanje radionica na druge teme od interesa za romsku populaciju.

Obilježavanje Dana planete Zemlje U Bosanskom Novom/Novom Gradu 

Forum NVO organizovao je 22. aprila šetnju učenika osnovnih škola obalama Sane i Une. Djeca su nosila transparente sa eko-porukama i na taj način ostalim građanima skrenuli pažnju na očuvanje jedinstvenosti rijeka i naše planete. Iako je planirano da u šetnju izađe svega nekoliko odjeljenja, ovoj akciji se priključilo 400 učenika, što nas je mnogo obradovalo i dalo veći značaj ovoj akciji.

Priče uz kafu 
U okviru aprilske, 11. runde Priča uz kafu gost nam je bio, 75-godišnji simpatični gdin Otto Duscheleit iz Berlina, bivši vojnik njemačke vojske i pripadnik SS divizije. On je otvoreno govorio o svojoj službi u SS diviziji, kojoj se kao šesnaestogodišnji mladić prisilno priključio, te o svom daljem životu punom kajanja. Gospodinu Duscheleitu je pošlo za rukom da dotakne duše slušalaca. Čovjek, koji je postao počinitelj, ispričao je svoju priču ne s namjerom da se opravda već da pomogne ljudima da razumiju.

Ali, to nije sve. Sredinom mjeseca juna opet imamo interesantnog gosta, Hansa Koschnicka, prijašnjeg gradonačelnika grada Bremena, a našim ljudima je poznatiji kao bivši EU administrator Mostara. 

Radujemo se njegovom pristanku da bude gost naših Priča uz kafu i nadamo se da će mogi posjetioci biti zainteresovani da čuju životnu priču jednog političara.  

Willy Brandt, Peter Finkelgruen, Gesine Schwan, Žarko Puhovski i Elise Bittenbinder na javnoj tribini održanoj u okviru konferencije 

